
ابتدائیہ
میری مرتب کردہ کتاب ”اسلامی نظریۂ حیات “۱۹۶۳ء میں شائع ہوئی تھی۔ جامعہ کراچی کے شیخ الجامعہ ڈاکٹر اشتیاق حسین قریشی صاحب (۱۹۸۱ء ۱۹۰۳ء) کے توجہ دلانے پر میں نے یہ کتاب تیار کی۔ جامعہ کراچی ہی کی جانب سے یہ شائع ہوتی رہی اور گزشتہ پچاس برس میں اس کے ایک لاکھ سے زائد نسخے شائع ہوئے۔ جس سے اس کتاب کی مقبولیت کا اندازہ ہو سکتا ہے۔ میں خود بھی یہ محسوس کر رہا تھا اور کئی ساتھیوں نے بھی توجہ دلائی کہ جس مقصد کے لیے اور جن نوجوانوں کے لیے یہ کتاب تیار ہوئی تھی اس مقصد کا تقاضا یہ ہے کہ آج کی دنیا کے حالات اور آج کے نوجوانوں کو پیش نظر رکھ کر اس کتاب پر بھر پور نظر ثانی کی جائے جو مباحث نصف صدی گزرنے کے ساتھ ساتھ مردہ ہو چکے ہیں انہیں اس کتاب سے خارج یا محدود کر دیا جائے اور جو نئے مباحث سامنے آرہے ہیں انہیں اس میں شامل کرنے کا اہتمام کیا جائے۔ کتاب کے متن میں زیادہ آسان الفاظ و تراکیب کا استعمال کیا جائے ، نامانوس یا متروک ہو جانے والے محاوروں اور استعاروں کی جگہ زیادہ قابل فہم الفاظ و محاورات کو جگہ دی جائے ، اُردو میں انگریزی کے الفاظ کی ایک بڑی تعداد شامل ہو کر اُردو کا حصہ بن چکی ہے ان کے مقابلے میں اُردو کی بعض قدیم اصطلاحات یا تو بالکل متروک ہو چکی ہیں یا کم از کم نئی نسل کے لیے اجنبی بن چکی ہیں ان مسائل پر غور
کرتے ہوئے پیغام کی موثر تفہیم اور ابلاغ کے حوالے سے بہتر صورت اختیار کی جائے۔

یہ بھی محسوس کیا گیا کہ کتاب کو تین الگ الگ حصوں میں شائع کرنا بھی موئثر ابلاغ کا ایک ذریعہ ہو سکتا ہے۔ ان تمام امور پر غور کرتے ہوئے یہ طے کیا گیا ہے کہ اس کتاب کے تینوں حصے الگ الگ کتاب کے طور پر شائع کیے جائیں گے اور تینوں کا مجموعہ ایک ساتھ بھی دستیاب رکھا جائے گا۔ اس کام میں آئی پی ایس کی ایک ٹیم نے میری معاونت کی ہے۔
اس کتاب میں اسلام کے پیغام کو اس شکل میں پیش کرنے کی کوشش کی گئی ہے جیسا کہ وہ ہے۔ نیز دفاعی یا معذرت خواہانہ انداز کے مقابلے میں اعتماد اور یقین کے ساتھ دعوتی انداز میں حق کی تعلیمات کو پیش کیا گیا ہے اور پوری کوشش کی گئی ہے کہ در میانہ روی اور توازن کا ہر جگہ خیال
رکھا جائے۔
اسلام ان ہمیشہ قائم رہنے والی حقیقتوں کے مجموعے کا نام ہے جنہیں زمین و آسمان کے مالک نے انسانوں کی ہدایت کے لیے اپنے انبیاء کے ذریعے سے بیان فرمایا ہے اور جن کو اپنی مکمل ترین شکل میں آخری پیغمبر حضرت محمد مصطفی صلی علیم نے اپنے قول اور اپنے عمل کے ذریعے سے انسانیت کو عطا فرمایا۔ یہ وہ سچائیاں ہیں جنہیں ماہ و سال کی گردش کبھی پرانا نہیں کر سکتی ، جو ہر دور اور ہر زمانے کے لیے یکساں طور پر سچی ہیں اور جن میں وقت کے گزرنے سے کوئی فرق واقع نہیں ہو تا۔ اور اس کی بنیادی وجہ یہ ہے کہ یہ کسی انسان کے ذہن کی پیداوار نہیں ہیں کہ وقت اور جگہ کی حدود ان کے پاؤں کی زنجیر بن سکیں۔ اُن کو جس خالق حقیقی نے بیان کیا ہے اس کے لیے ماضی، حال اور مستقبل برابر ہیں اور اسے وقت یا جگہ کی کوئی مجبوری نہیں۔ جس طرح سورج ” پرانا ہونے کے با وجو د ہر نئی صبح کو نئی روشنی سے بھر دیتا ہے، اسی طرح اسلام کی تعلیمات بھی تہذیب کی ہر گردش اور تاریخ کے ہر نئے موڑ کے لیے تازہ پیام لاتی ہیں۔ البتہ ہر دور اور ہر زمانے میں جو ضرورت اٹھتی

ہے وہ یہ ہے کہ ان ہمیشہ قائم رہنے والی سچائیوں اور ان کی ضرورتوں کو اس زبان میں بیان کیا جائے جو اس دور میں جانی پہچانی ہو اور جس کے ذریعہ اس دور کا ذہن ان کو پوری طرح سمجھ کر نئی زندگی اور نیا معاشرہ بنا سکے۔ اس ضرورت کو سامنے رکھتے ہوئے ہر دور میں مسلمانوں کے انتہائی قابل علماء نے اسلامی تعلیمات کو اسی دور کی زبان میں پیش کیا ہے اور یہ سلسلہ آج تک جاری ہے۔ اس لحاظ سے اُردو کا دامن بڑا مالا مال ہے۔ عربی کے بعد اسلامی علوم کا سب سے بڑا ذخیرہ اُردو ہی میں ہے اور خاص طور سے گذشتہ ایک صدی میں دین کو جدید دور کے مطابق سمجھنے سمجھانے کی کوشش میں اردو زبان میں اس دور کا بہترین دینی ادب وجود میں آیا ہے۔ یہ ادب اسلام کی نشو و نما پانے کی صلاحیت اور زمانے کو بدل کر رکھ دینے کی خوبی کی علامت ہے۔ یہ دعویٰ کہ اسلام زندگی کے تمام مسائل کو نہایت اچھے انداز سے حل کرتا ہے اور دنیا کا کوئی نظام یا نظریہ حیات اس لحاظ سے اسلام کا مقابلہ نہیں کر سکتا، صرف ایک جذباتی دعوئی نہیں ہے۔ ہر وہ شخص جو اسلام کا مطالعہ بغیر کسی تعصب کے کرے گا وہ اس دعوے کو سچا مانے گا۔ ہماری اپنی زبان کا ایک وسیع لٹریچر اس کی گواہی میں موجود ہے۔ البتہ اس بات کی ضرورت ایک عرصے سے محسوس کی جارہی تھی کہ کوئی ایسی کتاب موجود ہو جس میں مختصر طور پر مگر ہر لحاظ سے اسلامی نظام زندگی کے بنیادی تصورات اور زندگی کے تمام شعبوں کے لیے اس کا عملی پروگرام پیش کیا گیا ہو۔ ایک عام طالب علم کے لیے ان موضوعات پر لکھی ہوئی ان بے شمار کتابوں سے جو ہزاروں صفحات پر پھیلی ہوئی ہیں، فائدہ اٹھانا مشکل ہو جاتا ہے پھر ہماری جامعات میں اور اعلیٰ سروسز کے مقابلے کے امتحانوں میں اسلامیات کے مضمون کے اضافے نے اس ضرورت کو اور بھی زیادہ کر دیا۔
اس کتاب میں جس بات کی کوشش کی گئی ہے وہ یہ ہے کہ ہمارے دور کے حالات و مسائل کی روشنی میں اسلام کو پیش کرنے کی جو بہترین کوششیں ہوئی ہیں ان کا نچوڑ اور خلاصہ پیش کر دیا جائے تا کہ نوجوانوں کے دل و دماغ اسلام کی سچائی اور اس کے پیغام کی صداقت پر اعتماد اور



یقین کی دولت سے مالا مال ہو سکیں اور ان کو وہ علم و آگہی حاصل ہو سکے جس کے ذریعے وہ اسلام کے بہتر نمونے بن سکیں۔ اس مقصد کو حاصل کرنے کے لیے اس کتاب میں زندگی کے اسلامی تصور کے تمام اہم پہلوؤں کو مختصراً اس طرح پیش کیا گیا ہے کہ پڑھنے والے کے ذہن میں اسلام کے پورے نظام فکر و عمل کا ایک واضح نقشہ بن جائے اور اسلام کے تقاضوں کی سمجھ بھی اس میں پیدا ہو جائے۔ اس کتاب کے اصل مخاطب مسلمان نوجوان ہیں اور ہماری پر خلوص کوشش ہے کہ ایک طرف وہ اسلام کی بنیادی تعلیمات کو اچھی طرح سمجھ لیں اور ان دلائل سے بھی واقف ہو جائیں جو ان تعلیمات کی سچائی کو ثابت کرتی ہیں، اور دوسری طرف جس دین کے وہ ماننے والے ہیں اور جسے وہ اپنی عزیز ترین دولت سمجھتے ہیں اس کی طرف دعوت دینے والے اور اسے پھیلانے والے بن کر اٹھیں اور ساری دنیا میں اس کا پیغام پہنچا دیں تاکہ خدا کی زمین پھر اسلام کی برکتوں سے فائدہ اٹھا
سکے۔
”اسلامی نظریہ حیات“ کو تین حصوں میں تقسیم کیا گیا ہے۔ پہلے حصے (مذہب اور دور جدید ) میں ان مسائل پر بحث کی گئی ہے جو جدید دور کی فکری اور علمی تحریکوں نے پیدا کیے ہیں اور جن کا سطحی مطالعہ ہمارے کچھ نوجوانوں کے ذہن میں مذہب کے خلاف ایک رد عمل (Reaction) پیدا کرتا ہے۔ اس حصے میں غلط نظریات کو غلط ثابت کیا گیا ہے اور مذہب کی ضرورت اور زندگی میں اس کے اصلی مقام پر روشنی ڈالی گئی ہے۔ دوسرے حصے (اسلامی فلسفہ حیات) میں اسلام کی فکری بنیادوں اور اس کے اساسی عقائد سے بحث کی گئی ہے اور زندگی سے متعلق اسلام کے تصور کو واضح کیا گیا ہے اور بتایا گیا ہے کہ اسلام کسی قسم کا انسان اور کس نوعیت کا معاشرہ قائم کرنا چاہتا ہے۔ آخری حصے (اسلامی نظام حیات ) میں اسلام کے تقاضوں کو مختصر طور پر پیش کیا گیا

اس کتاب کے تمام ابواب کو ان حضرات کی تحریروں سے ترتیب دیا گیا ہے جو دور حاضر میں اسلام کے بہترین ترجمان ہیں۔ کتاب کی ضخامت کو مناسب حدود میں رکھنے کے لیے ہمیں کتابوں سے مواد لینے ، اسے مختصر کرنے اور نئے سرے سے ترتیب دینے کا راستہ اختیار کرنا پڑا ہے تا کہ کم سے کم جگہ میں زیادہ سے زیادہ مواد پیش کیا جاسکے۔ لیکن ہم نے پوری کوشش کی ہے کہ مصنفین کا اصل مطلب واضح ہو جائے اور ان کے دلائل کی طاقت بھی قائم رہے۔ تقریباً آٹھ دس ہزار صفحات کا مطالعہ کر کے یہ مضامین منتخب کیے گئے ہیں اور دور حاضر میں اسلام کی دعوت کو جس طرح پیش کیا گیا ہے اس کا نچوڑ اس کتاب میں آگیا ہے۔ کتاب میں منطقی ربط (Logical link) قائم رکھنے کے لیے کانٹ چھانٹ سے بھی کام لیا گیا ہے اور جہاں جہاں موٹے موٹے خلا (Vacuums) باقی رہ گئے تھے انہیں نئے اضافوں کے ذریعے پر کرنے کی کوشش کی گئی ہے تا کہ کتاب کی روانی متاثر نہ ہونے پائے۔ ہمیں توقع ہے کہ اپنی موجودہ شکل میں یہ کتاب اسلامی نظریہ حیات کے ایک ابتدائی لیکن نتیجہ خیز تعارف کا موثر ذریعہ بنے گی۔ ہر باب کے آخر میں مزید مطالعہ کے لیے کتب کی نشان دہی بھی کر دی گئی ہے تاکہ جو حضرات تحقیقی مطالعہ کرنا چاہیں انہیں ضروری رہنمائی مل جائے۔ مجھے توقع ہے کہ یہ کتاب طلبہ اور دوسرے پڑھے لکھے لوگوں کے لیے بہت مفید کہ مفید
ثابت ہو گی۔
میں اللہ تعالی سے دعا کرتا ہوں کہ اس کتاب میں جو کچھ حق اور صحیح ہے اُسے لوگوں کے دلوں میں اُتارے اور اگر کچھ غلط اور باطل ہے تو اس سے ہر پڑھنے والے کو محفوظ رکھے۔
وما توفيقى الا با الله
خورشید احمد
۳ نومبر ۲۰۱۵ء
لیسٹر ۔ برطانیہ

